Татар теле буенча олимпиада сораулары
1. Сингармоник парларның мәгънәләре арасындагы аермаларны күрсәтегез. Бу сүзләрнең мәгънәсендә нинди уртаклык (охшашлык) бар?
сыпыру – себерү, ата – әти, дырылдау – дерелдәү, бавыр – бәгыр, ачы - әче.
2. Оксюморон дип нинди тел күренешен атыйлар? Оксюмороннарга 5 мисал китерегез.
3. Түбәндге җөмләләрдә кешенең күзгә ташланып торган бер сыйфатын күрсәтүче сүзләр ничек атала? а) Мыек, сәерсенеп, күзләрен миңа төбәде. б) Нәрсә икән, дип, башны аска сузарга гына уйлаган идем, анннан куркыныч бер баш күтәрелде. в) – Куян аучыны эзләп таба ул, энем, – диде түгәрәк сакал.
4. Фразеологизмнарның мәгънәсен аңлатырга: Күз бәйләнү, Кылын тартып карау, Керфек тә какмау, Трай тибеп йөрү.
5. Түбәндә китерелгән җөмләгә тулы характеристика бирегез: Киендерсәң, киндер таягы да кияү була (Мәкаль).
6. Бирелгән җөмләнең схемасын төзергә: Хәзер бөтен нәрсә дәррәү кузгалып, күтәрелеп бара: арышлар сабакка сузыла башлаган, бодайлар куе булып, кучкыл яшел булып, егетләр мыегыдай, сызылып кына чыгып килә; сөрелмәгән чирәмнәрдә яшь үлән былтыргы корыган үләнне басып, каплап та киткән, кайберләре инде чәчәкләрен дә ачарга өлгергән (Ә.Е.).
7. Балдыз һәм балтырган сүзләре арасында нинди бәйләнеш бар? Мондый бәйләнешләрне нинди бүлек өйрәнә? 
8. Саналган категорияләрнең кайсы фигыльләргә хас түгел: юнәлеш, зат, барлык – юклык, заман, тартым, сан.

9. Астына сызылган сүз нинди кисәк? Мәдинәнең йөзе коеп куйган анасы иде. Бераз озынчарак йөзгә бик килешле нечкә борын, чем-кара күзләр, ул күзләрне уратып алган озын керфекләр, ай кебек кыйгач кашлар, юка иреннәр – һәммәсе анасыныкы, һәммәсе анасы йөзендәге сызыкларның тагын да камилләшә төшеп кабатланышы. (Ш.Х.)
10. Башкортстан республикасында бүгенге көндә танылган 5 телче галимне атарга. Алар телнең нинди өлкәләрен тикшерәләр?
Татар әдәбияты буенча олимпиада сораулары
1. Түбәндә нинди йола турында сүз бара? Ул кайсы ел фасылында үтә, бу йолага хас нинди образлар бар?

Кара тавык кытныйдыр,

Мая салма келидер;

Күрше кызын мактыйлар, 

Агай алма келидер;

Ай ындырчы, ындырчы, 
Сугып ботын сындырчы;

Өйдән өйгә йөргәнче, 

Мыекларың кырдырчы.

Тышта буран бурыйдыр,
Киндер урным черидер;

Молодецым, яшь купецым

Кайсы илләрдә йөридер...

2. Язучыларны һәм иҗат методларын тәңгәл китерергә:

а) Һади Такташ 




а) футуризм

ә) Кави Нәҗми 




ә) социалистик реализм

б) Гадел Кутуй 




б) символиизм

в) Галимҗан Ибраһимов 


в) имажинизм

3. Г.Ибраһимовның “Кызыл чәчәкләр” әсәренең төп темасы нинди?
4. Язучылар тарафыннан “ясалган сүзләр”гә» 3 мисал китерегез. Аларның мәгънәсен ничек аңлыйсыз? Бу сүзләр нинди әсәрләрдән?
5. Түбәндәге сурәтләмә нинди әсәргә туры килә: “Җанлы табигать вәкиле образы ярдәмендә гомумкешелек кыйммәтләрен, әхлак сафлыгын раслау, кешеләр арасында торган саен ныграк канат җәя барган начар гадәтләрне образлы тәнкыйтьләү”. Бу әсәрнең авторы кем?

6. Мәҗит Гафуриның кайсы әсәрендә хезмәт белән капитал дөньясындагы капма-каршылык аеруча уңышлы эшләнелгән? 
7. Галимҗан Ибраһимовның киң диапазонлы олуг язучы булуын исбатлагыз.

8. Түбәндә китерелгән өзекләр татар әдәбиятының кайсы чорын (нинди елларны) сурәтли? 

“Бишьеллыкның бөек гигантлары
Һаман үсә, югарыга үрелә.

Башларыннан инде сез яшәгән 

Коммунизм кыры күренә...”

Бу өзек нинди әсәрдән? Аның авторы кем?
9. Бөек Ватан сугышы чорындагы лириканың үзенчәлекле сыйфатларын билгеләгез.
10. М.Мәһдиевның “Кеше китә – җыры кала” әсәренә хас булган “тартмалы композиция” принцибын аңлатыгыз.
